
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ 

ՀՈՒԼԻՍԻ 3-Ի №737-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
1. Ընթացիկ իրավիճակը և իրավական ակտի ընդունման անհրաժեշտու​թյունը

ՀՀ կառավարության 2014 թվականի հուլիսի 3-ի №737-Ն որոշման (այսուհետ՝ Որոշում) №1 հավելվածով հաստատվել են պետական իշխանության մարմիններում քաղաքացիական աշխատանք կատարող անձանց պաշտոնային դրույքաչափերի հաշվարկման գործակիցները՝ ինչպես ըստ գերատեսչական պատկանելիության, այնպես էլ՝ ըստ ընդհանուր մասնագիտությունների: 

«Հատուկ պետական պաշտպանության ենթակա անձանց անվտանգության ապահովման մասին» օրենքի 16.3.-րդ հոդվածի 3-րդ մասի համաձայն՝ «Ծառայությունում սահմանվում են նաև քաղաքացիական աշխատանք կատարող և տեխնիկական սպասարկում իրականացնող անձանց հաստիքներ, որոնք զբաղեցնող անձինք ծառայողներ չեն, և նրանց աշխատանքային հարաբերությունները կարգավորվում են Հայաստանի Հանրապետության աշխատանքային օրենսդրությամբ:».
Մինչև ««Պետական կառավարման համակարգի մարմինների մասին» օրենքում փոփոխություն և լրացում կատարելու մասին» 2022 թվականի դեկտեմբերի 23-ի ՀՕ-611-Ն օրենքի և ՀՀ վարչապետի 2023թ․ մարտի 29-ի N 354-Լ որոշման ընդունումն ու ուժի մեջ մտնելը Պետական պահպանության ծառայությունը՝ գրասենյակի կարգավիճակով, գտնվում էր ՀՀ ազգային անվտանգության ծառայության կազմում և առաջնորդվում էր Որոշման №1 հավելվածի ինչպես «Ազգային անվտանգության ծառայություն» բաժնում, այնպես էլ «Ընդհանուր մասնագիտություններ» բաժնում սահմանված պաշտոնային դրույքաչափերի հաշվարկման գործակիցներով:
««Պետական կառավարման համակարգի մարմինների մասին» օրենքում փոփոխություն և լրացում կատարելու մասին» 2022 թվականի դեկտեմբերի 23-ի ՀՕ-611-Ն օրենքի 3-րդ հոդվածի 2-րդ մասի համաձայն՝ ՀՀ պետական պահպանության ծառայությունը (այսուհետ՝ նաև Ծառայություն) ստեղծվել է ՀՀ ազգային անվտանգության ծառայությունից առանձնացման եղանակով։ «Պետական կառավարման համակարգի մարմինների մասին» օրենքի (2022 թվականի դեկտեմբերի 23-ի ՀՕ-611-Ն օրենքի խմբագրությամբ) 5-րդ հոդվածի 2-րդ մասի 5-րդ կետի համաձայն՝ ՀՀ պետական պահպանության ծառայությունը հանդիսանում է ՀՀ վարչապետին ենթակա մարմին։ ՀՀ վարչապետի 2023թ․ մարտի 29-ի N 354-Լ որոշմամբ հաստատվել են Ծառայության կանոնադրությունը և կառուցվածքը։

Ծառայության կառուցվածքով պայմանավորված կազմավորվել են կառուցվածքային ստորաբաժանումներ, որոնց հիմնական խնդիրների և գործառույթների իրականացման գործում օժանդակելու համար նախատեսվում է դրանք համալրել քաղաքացիական աշխատանք կատարող անձանցով: Նման մոտեցումը պայմանավորված է նրանով, որ որոշակի ոլորտում մասնագիտական փորձ ունեցող անձանց հնարավոր չէ ընդունել զինվորական ծառայության՝ օրենսդրությամբ զինվորական ծառայության անցնելու համար սահմանված պահանջներին չբավարարելու պատճառով: Մեկ այլ դեպքում նախատեսվում է այդ պաշտոնները համալրել տվյալ բնագավառում մեծ փորձ ունեցող և երկարամյա ծառայության կենսաթոշակի անցած նախկին զինծառայողներով:

Վերոգրյալի հիման վրա անհրաժեշտություն է առաջացել համապատասխան լրացում կատարել Որոշման մեջ։ 
2. Առաջարկվող կարգավորման բնույթը
Նախագծով առաջարկվում է Որոշման №1 հավելվածը լրացնել նոր՝ «Պետական պահպանության ծառայություն» բաժնով, որն իր մեջ կներառի այլ գերատեսչական բաժիններում, այդ թվում նաև «Ազգային անվտանգության ծառայություն» բաժնում սահմանված պաշտոնները և դրանց պաշտոնային դրույքաչափերի հաշվարկման գործակիցները, այնպես էլ նոր պաշտոններ և դրանց պաշտոնային դրույքաչափերի հաշվարկման գործակիցներ:
Մասնավորապես.

1) Պետական այլ մարմինների համար նախատեսված բաժիններում առկա պաշտոններ
· բժիշկ
Ներգրավվում է պետական պահպանության օբյեկտների բուժօգնության իրականացման, կազմակերպման և բժշկական ուղեկցման աշխատանքներին, ապահովում է անհրաժեշտ պայմաններ ՀՀ ՊՊԾ զինծառայողների ուսումնամարզական, կրակային վարժանքների ընթացքում, ինչպես նաև ՀՀ ՊՊԾ կառուցվածքային ստորաբաժանումներում առաջին բուժօգնության համար, հաշվառում է ՀՀ ՊՊԾ անձնակազմի առողջական վիճակի մասին տեղեկությունները, մասնակցում է մշտադիտարկումներին, դիտարկումներին, ուսումնասիրություններին, դեղորայքի ձեռք բերման, պահպանման և բաշխման աշխատանքներին և այլն: 
· ավագ բուժքույր, բուժքույր
Օգնում է բժիշկներին նրանց պարտականությունների կատարման ընթացքում, անհրաժեշտության դեպքում ցուցաբերում է առաջին բուժօգնության, Ծառայության զինծառայողների ուսումնամարզական, կրակային վարժանքների ընթացքում, ինչպես նաև Ծառայության կառուցվածքային ստորաբաժանումներում առաջին բուժօգնության համար ապահովում է անհրաժեշտ պայմաններ, հաշվառում է Ծառայության անձնակազմի առողջական վիճակի մասին տեղեկությունները, մասնակցում է դեղորայքի ձեռք բերման, պահպանման և բաշխման աշխատանքներին, անհրաժեշտության դեպքում՝ ներգրավվում է պետական պահպանության օբյեկտների բուժօգնության իրականացման, կազմակերպման և բժշկական ուղեկցման աշխատանքներին:
· պրովիզոր

Իրականացնում է դեղերի գնումների նախապատրաստական աշխատանքները (անվանման, քանակի և այլ փաստաղթերի ճշտում, նախապատրաստում), մասնակցում է դեղորայքի ձեռք բերման, պահպանման և բաշխման աշխատանքներին, հսկողություն է սահմանում պահպանվող օբյեկտներում և համապատասխան տրանսպորտային միջոցներում առաջին բուժօգնությանն անհրաժեշտ միջոցների (դեղատուփեր, դեղամիջոցներ և այլն) տեղադրման և համալրման նկատմամբ, հետևում է բժշկական ունեցվածքի և դեղորայքի վիճակին և պահպանմանը և այլն:

· ավագ հաշվապահ

Իրականացնում է Ծառայության հաշվապահական հաշվառման վարումը, ֆինանսական հաշվարկները, Ծառայության համապատասխան ստորաբաժանումների հետ միասին մասնակցում է Ծառայության ՄԺԾԾ և առաջիկա տարվա բյուջետային ֆինանսավորման հայտերի կազմման և լիազոր մարմին ներկայացման աշխատանքներին, իրականացնում է Ծառայության ապրանքանյութական արժեքների, այդ թվում՝ հիմնական միջոցների և նյութերի հաշվառմանը, մասնակցում է տարեկան և արտահերթ գույքագրման աշխատանքներին և այլն:
· թարգմանիչ

Իրականացնում է Ծառայության ստորաբաժանումներից ստացվող և ուղարկվող փաստաթղթերի ժամանակին և պատշաճ թարգմանության, ինչպես նաև Ծառայության ստորաբաժանումների կողմից օտարերկրյա մարմինների հետ համագործակցության շրջանակներում օտար լեզվով հաղորդակցության աշխատանքներ, իրականացնում է օտար լեզվով ստացված կամ ուղարկվող փաստաթղթերի թարգմանություններ, իրականացնում է միջազգային համագործակցության շրջանակներում ստացված առանձին փաստաթղթերի, հարցումների և դրանց պատասխանների օտար լեզվից հայերեն և հակառակը թարգմանության աշխատանքները, իրականացնում է օտարերկրյա գործընկերների հետ տեղի ունեցող հանդիպումների ընթացքում թարգմանության աշխատանքներ և այլն: 
· գլխավոր մասնագետ (առայժմ նախատեսվում է սահմանել միայն գնումների գործընթացը կազմակերպող ստորաբաժանումում)

Իրականացնում է Ծառայության գնումների գործընթացը, իրականացնում է Ծառայության կարիքների համար իրականացվող գնման ընթացակարգերի և դրանց առնչվող փաստաթղթերի համապատասխանությունը գնումների մասին ՀՀ օրենսդրությանը, իրականացնում է գնումների պլանի վարման աշխատանքները, իրականացնում է գնումների համակարգողի լիազորությունները, հրապարակում է գնման գործընթացները գնումների պաշտոնական կայքէջում և այլն:
· առաջատար մասնագետ, ավագ մասնագետ (առայժմ նախատեսվում է սահմանել միայն գնումների գործընթացը կազմակերպող ստորաբաժանումում)
Մասնակցում է Ծառայության գնումների գործընթացի կազմակերպմանը, մասնակցում է Ծառայության կարիքների համար իրականացվող գնման ընթացակարգերի և դրանց առնչվող փաստաթղթերի համապատասխանության իրականացմանը գնումների մասին ՀՀ օրենսդրությանը, մասնակցում է գնումների պլանի վարման աշխատանքներին, հրապարակում է գնման գործընթացները գնումների պաշտոնական կայքէջում: 
· դասավանդող (պետական պահպանության բնագավառի մասնագետների պատրաստման, ծառայողների վերապատրաստման և որակավորման բարձրացման համար անհրաժեշտ ենք համարում ինչպես նոր մասնագիտական հմտությունների և ունակությունների զարգացումը և հետագա շարունակական կատարելագործումը (օր.՝ օպերատիվ կազմի վերապատրաստում, հատուկ նշանակության ստորաբաժանումների գործունեություն, իրավական ապահովում, անձնակազմի կառավարում, օտար լեզուներ, մարտարվեստ, հոգեբանություն, ավտոմեքենաների հատուկ վարում և այլն), այնպես էլ ներկայումս կազմակերպվող պարապմունքների որակական առավել բարձր մակարդակով անցկացումը :
Դասաընթացների դասավանդում, սեմինարների անցկացում, պահանջներին համապատասխան՝ ուսումնական և առարկայական ծրագրերի մշակում և կատարելագործում, խորհրդատվությունը, սեմինարներ և լաբորատոր պարապմունքներ անցկացնելը և այլն: 
2) Պետական այլ մարմինների համար նախատեսված բաժիններում բացակայող և նոր սահմանվող պաշտոններ
· ավագ համակարգող` տեղեկատվական տեխնոլոգիաների.

Իրականացնում է Ծառայության տեղեկատվական համակարգերի էլեկտրոնային փոխկապակցման և դրանցում ներառված տվյալների փոխանակման անվտանգությունը, տեղեկատվական համակարգերի և տեղեկատվության ամբողջականությունն ապահովելու նպատակով ձեռնարկում է վնասակար ծրագրերի դեմ պայքարը կանխարգելող, հայտնաբերող և վերականգնող հակավիրուսային միջոցներ, իրականացնում է տեղեկատվական համակարգերի պաշտպանության արդյունավետ միջոցների և մեթոդների ամբողջական օգտագործումը, դրանց պաշտպանության անընդհատության ապահովումը, նախատեսում է բոլոր կարևոր տեղեկատվական համակարգերի և սերվերների համար պահուստային տարբերակների և դրանց գործարկման ընթացակարգերը և այլն : 

· ավագ մասնագետ՝ հրաձգարանի 

Մասնակցում է ստորաբաժանումների մասնագիտական ուղղվածությանը համապատասխան ուսումնական հրաձգության պարապմունքների պլանավորմանը, կազմակերպմանը և  ապահովմանը, մասնակցում է հրամանների, հրահանգների, ուսումնամեթոդական ձեռնարկների մշակման աշխատանքներին և առաջարկություններ է ներկայացնում ուսումնական և նյութատեխնիկական բազայի կատարելագործման վերաբերյալ, աշխատում է իր մասնագիտական գիտելիքների խորացման ուղղությամբ, ուսումնասիրում, վերլուծում և ընդհանրացնում է այլ պետությունների նմանատիպ ստորաբաժանումների գործունեությունը՝ Ծառայության զինծառայողների կրակային պատրաստականության բնագավառում առաջավոր փորձը ներդնելու նպատակով, ապահովում է անվտանգության կանոնների պահպանման պահանջների կատարումը հրաձգության ժամանակ, ՀՀ օրենսդրությամբ սահմանված կարգով, իրավասու զինծառայողների հետ համատեղ, կազմակերպում է ՀՀ ՊՊԾ-ում ծառայության ընդունված զինծառայողներից հաշվեցուցակային զենքի նյութական մասի, մարտավարատեխնիկական բնութագրի, պահելու և կրելու անվտանգության, ինչպես նաև գործադրման (կիրառման) և օգտագործման իրավական հիմքերի վերաբերյալ զինծառայողների գիտելիքների ստուգումը.

· ավագ հրահանգիչ՝ մարզական
Մասնակցում է ստորաբաժանումների մասնագիտական ուղղվածությանը համապատասխան ուսումնամարզական պարապմունքների պլանավորմանը, կազմակերպմանը և  ապահովմանը, մասնակցում է հրամանների, հրահանգների, ուսումնամեթոդական ձեռնարկների մշակման աշխատանքներին և առաջարկություններ է ներկայացնում ուսումնական և նյութատեխնիկական բազայի կատարելագործման վերաբերյալ, աշխատում է իր մասնագիտական գիտելիքների խորացման ուղղությամբ, ուսումնասիրում, վերլուծում և ընդհանրացնում է այլ պետությունների նմանատիպ ստորաբաժանումների գործունեությունը՝ ՀՀ ՊՊԾ զինծառայողների ֆիզիկական պատրաստականության բնագավառում առաջավոր փորձը ներդնելու նպատակով, ապահովում է անվտանգության կանոնների պահպանման պահանջների կատարումը ֆիզիկական պատրաստականության պարապմունքների ժամանակ, ՀՀ օրենսդրությամբ սահմանված կարգով, իրավասու զինծառայողների հետ համատեղ :

Նախագծով առաջարկվում է Որոշման №1 հավելվածում լրացվող նոր՝ «Պետական պահպանության ծառայություն» բաժնում ներառել «ավագ հրահանգիչ՝ մարզական» և «ավագ մասնագետ՝ հրաձգարանի» պաշտոնները և դրանց պաշտոնային դրույքաչափի հաշվարկման գործակիցը սահմանել «3.00»: Գործակցի նման ընտրությունը պայմանավորված է նրանով, որ առաջարկվող գործակցի հաշվառմամբ ձևավորվող վարձատրությունը (զուտ աշխատավարձը), որը կկազմի մոտ 180.000 ՀՀ դրամ, այնուամենայնիվ կարող է ապահովել որոշակի գրավչություն և թույլ տալ Ծառայությունում աշխատանքի ներգրավել համապատասխան ոլորտի փորձառու և հմուտ մասնագետների: 

Նախագծով հաշվի են առնվել այլ պետական մարմինների համար նախատեսված բաժիններում առկա պաշտոնների համար սահմանված գործակիցները:
3. Ակնկալվող արդյունքը

Նախագծի ընդունմամբ կընդլայնվի Ծառայությունում քաղաքացիական աշխատանք կատարող անձանց պաշտոնների ցանկը, ինչը հնարավորություն կտա աշխատանքի ներգրավել առանձին ոլորտում մասնագիտական մեծ փորձ ունեցող անձանց, ում հնարավոր չէ ընդունել զինվորական ծառայության:
4. Կապը ռազմավարական փաստաթղթերի հետ. Հայաստանի վերափոխման ռազմա​վա​րու​թյուն 2050, Կառավարության 2021-2026թթ. ծրագիր, ոլորտային և/կամ այլ ռազմա​վա​րու​թյուն​ներ

Նախագիծը չի բխում ռազմավարական փաստաթղթերից:

5. Նախագծի մշակման գործընթացում ներգրավված ինստիտուտները և անձինք.

Նախագիծը մշակվել է Հայաստանի Հանրապետության պետական պահպանության ծառայության կողմից:

6. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների վերաբերյալ.

Նախագծով առաջարկվող նոր սահմանվող պաշտոնները նախատեսվում է ընդգրկել Ծառայության հաստիքացուցակում միայն ՀՀ վարչապետի համապատասխան որոշման ընդունման դեպքում՝ Ծառայության հաստիքների առավելագույն թվաքանակի ավելացման ժամանակ և ներկա փուլում ստույգ հայտնի չէ նախագծով առաջարկվող պաշտոնների քանակական համամասնությունը: ՈՒստի նախագիծն ինքնին ներկա փուլում լրացուցիչ ֆինանսական միջոցների անհրաժեշտություն չի առաջացնի և պետական բյուջեի եկամուտներում և ծախսերում սպասվելիք փոփոխությունների չի հանգեցնի:
Հետագայում՝ երբ հայտնի կլինի նախագծով առաջարկվող պաշտոնների քանակական համամասնությունը, Ծառայության հաստիքների առավելագույն թվաքանակի ավելացման նախագծի շրջանակներում կներկայացվի նաև ֆինանսական ազդեցության համապատասխան գնահատականը:

